
Birna í starvi á 
Blákrossheiminum
Uppundir endan av 
síni útbúgving sum 
musikkterapeut á Aal­
borg Universiteti var 
26 ára gamla, Birna í 
Hjøllum Hentze, í 
nakrar vikur í fjør 
heyst í starvsvenjing á 
Blákrossheiminum á 
Nesi. Eftir loknað út­
búgving tíðliga í 
summar fekk hon eis­
ini starv á Blákross­
heiminum.

- Eg eri ógvuliga glað 
fyri hetta starvið, sum 
er rættiliga spennandi, 
men eisini ógvuliga 
avbjóðandi. Hetta er 
tað, eg havi strembað 
eftir, og eg eri ovfarin 
av, hvussu nógv gott 
og væl kvalifiserað 
fólk starvast her á 
stovninum.

Í sínum starvi ar­
beiðir Birna í Hjøllum 
Hentze við tonkum, 
kenslum og atferð, 
men í staðin fyri bara 
at brúka málið sum 
miðil, hevur hon eisini 
tónleikin. 

Hennara útbúgving 
er ein flætting av 

musikkterapi og van­
ligari sálarfrøði, sum 
eisini fyllir rættiliga 
nógv.

Longu sum átta ára 
gomul byrjaði Birna í 
Hjøllum Hentze at 
spæla tvørfloytu í 
musikkskúlanum í 
Sandoynni, og meðan 
hon seinni las til stud­
ent, byrjaði hon triðja 
árið á studentaskúlan­
um eisini at taka 
MusikkskúlaMiðnám, 
sum tekur trý ár. 

Á ungum árum 
gjørdist hon sannførd 
um, at hon skuldi ger­
ast musikkterapeutur, 
har hon við tónleiki og 
orðum kundi fáa høvi 
at hjálpa fólki við sál­
arligum avbjóðingum.

- Áhugin at hjálpa 
menniskjum við sálar­
ligum avbjóðingum 
gjøgnum tónleik birt­
ist einaferð í fólkaskúl­
anum, og síðan var eg 
ongantíð í iva um, hvat 
eg vildi stremba eftir, 
sigur hon.

vilmund@sosialurin.fo

Heini Østerø er 
sløkkiliðsstjóri

Fíggjarnevndin hjá 
Tórshavnar kommunu 
avgjørdi á fundi hin 10. 
oktober at seta Heina 
Østerø í starv sum 
sløkkiliðsstjóri hjá 
Tórshavnar Sløkkiliði.

Heini varð settur í 
fast starv sum sløkki­
liðsmaður hjá Tórs­
havnar sløkkiliði í 1997, 

og í 2003 varð hann 
settur sum átaksleið­
ari. 

Seinastu tíðina hev­
ur Heini røkt starvið 
sum fyribilssettur sløkki­
liðsstjóri.

Heini Østerø hevur 
drúgvar leiðsluroyndir 
hjá sløkkiliðnum og 
hevur harumframt 
tikið útbúgving sum 
liðleiðari og átaksleið­
ari innan eitt nú bruna­
trygd.

Frammanundan er 
Heini útbúgvin bilmek­
anikari, og hann hevur 
eitt nú starvast hjá 
Strandferðsluni.

vilmund@sosialurin.fo

Eysturlon 
skal hava 
lærlingar
- Ert tú áhugað/-ur í at koma í læru hjá okkum, ert tú vælkomin at venda 
tær til okkara, siga tey í Eysturlon

Vilmund Jacobsen

Byggivirkið Eysturlon, 
sum hevur 35 ára royndir 
innan nýbygging og 
umvæling av bæði størri 
og smærri verkætlanum, 
søkir nú eftir tveimum 
lærlingum innan húsa­
smíð, og freistin at søkja 
verður úti fríggjadagin 
komandi, hin 26. oktober.

- Vit ynskja tveir lærl­
ingar at byrja sum skjót­

ast – ella eftir nærri av­
talu, sigur fyritøkan í 
lýsing.

Byggivirkið ynskir, at 
tey, sum søkja sum lærl­
ingar innan húsasmíð, 
eru nærløgd – og at hesi 
hava áhuga í at læra at 
fremja væl úr hondum 
greitt handverk. Tey 
ynskja eisini, at umsøkj­
arar eru nærløgd og posi­
tiv, og at hesi hava góð 
samstarvsevni.

- Vit hava nógvar 
spennadi uppgávur, har 
lærlingar sleppa at royna 
seg innan nógv ymisk 
øki av handverkum í 
lærutíðini. Vit leggja eis­
ini stóran dent á at hava 
trygd og trivna á arbeiðs­
plássum okkara, siga tey 
í Eysturlon.

35 starvsfólk
Eysturlon er byggifyri­
tøka við 35 starvsfólkum, 

og fyritøkan hevur fleiri 
verkætlanir koyrandi 
samstundis.

- Ert tú áhugað/-ur í at 
koma í læru hjá okkum, 
ert tú vælkomin at venda 
tær til okkara, siga tey í 
Eysturlon.

vilmund@sosialurin.fo

